
Crynodeb o waith ymgysylltu'r Ganolfan Ymgynghori ar gyfer 

Cynllun Adnoddau Coedwig Dyfi (Medi 2021) 

 

Cafwyd 44 o ymatebion i’r ymgynghoriad.  

Roedd nifer o ymatebion yn nodi'r hoff bethau a'r hyn nad oeddent yn ei hoffi am y cynlluniau: 

Roedd 11 yn hoffi'r gwaith adfer a rheoli coetiroedd hynafol, a bod mwy o goed llydanddail 

Roedd 11 yn hoffi'r bywyd gwyllt a'r fioamrywiaeth 

Roedd 9 yn hoffi'r cynlluniau yn gyffredinol 

Roedd 5 yn hoffi'r gostyngiad mewn conwydd 

Roedd 2 yn hoffi y bydd mwy o deneuo yn digwydd wrth reoli’r goedwig 

Roedd 1 yn hoffi bod ymgynghoriad yn cael ei gynnal 

Roedd 1 yn hoffi bod coed llarwydd heintus yn cael eu gwaredu 

Roedd 1 yn hoffi'r llwybrau, y llwybrau wedi'u pennu a'r cysylltiadau rhwng cymunedau 

 

Nid oedd 6 yn hoffi'r diffyg ffocws ar gyfleusterau hamdden a beicio mynydd 

Nid oedd 5 yn hoffi effeithiau negyddol llwyrdorri 

Nid oedd 3 yn hoffi'r difrod posibl i lwybrau i ffwrdd o'r prif lwybrau 

Nid oedd 2 yn hoffi'r diffyg manylder yn y cynlluniau 

Nid oedd 1 yn hoffi'r gostyngiad mewn cynhyrchu pren yn y dyfodol 

Nid oedd 1 yn hoffi sbriws Sitca 

Nid oedd 1 yn hoffi cynlluniau sy’n seiliedig ar yr ymyrraeth leiaf 

Nid oedd 1 yn hoffi'r diffyg ffocws ar atafaelu carbon 

Yn gyffredinol, roedd mwy o sylwadau cadarnhaol (40) am y cynlluniau na sylwadau negyddol (20). 

Cafodd yr holl sylwadau eu nodi a’u hystyried gan CNC ar gyfer camau gweithredu pellach. Yn 

gyffredinol, hoffwyd y cynllun ac roedd y tri sylw cadarnhaol mwyaf poblogaidd i gyd yn ymwneud 

â'r cynigion ar gyfer y goedwig yn y dyfodol a'r potensial ar gyfer gwella bywyd gwyllt a 

bioamrywiaeth ymhellach. Roedd y tri pheth mwyaf cyffredin nad oedd y rhai a wnaeth ymateb yn 

eu hoffi yn ymwneud â llwyrgwympo a diffyg ffocws ar feicio mynydd neu'r difrod posibl i lwybrau 

beicio mynydd a allai gael ei achosi gan weithrediadau coedwig megis llwyrgwympo. Roedd y 

themâu hyn i'w gweld hefyd yn adran 'Gwelliannau' arfaethedig yr ymgynghoriad (gweler isod). 

 

 

 



Nodwyd y sylwadau ac awgrymiadau canlynol yn gyffredinol, ac er mwyn helpu i wella’r 

cynlluniau: 

 

Beicio mynydd: 

Cadw a gwella llwybrau beicio mynydd / Diogelu llwybrau i ffwrdd o'r prif lwybrau / Cynnal llwybrau 

beicio mynydd hyd yn oed os bydd gweithrediadau coedwig yn digwydd / Mwy o wybodaeth am yr 

effaith ar lwybrau beicio mynydd wrth gwympo coed a sut y cânt eu hatgyweirio yn dilyn hynny / 

Cynnal y llwybr 'Climachx' a llwybrau i ffwrdd o'r prif lwybrau / Perygl o golli llwybrau answyddogol. 

Mwy o bwyslais ar ddarpariaeth beicio mynydd a chefnogi cyfleusterau hamdden. 

Creu incwm o feicio mynydd, e.e. drwy feysydd parcio ac ail-fuddsoddi yn ôl yn y goedwig. 

Gweithio gyda'r grŵp beicio mynydd lleol / Ymgysylltu â'r grŵp beicio mynydd lleol ynghylch 

gweithrediadau coedwig o amgylch llwybrau answyddogol. 

Peidio â cholli'r cyfle i weithio gyda'r gymuned beicio mynydd leol i adeiladu ar y gwaith cadarnhaol 

a gyflawnwyd eisoes yn y goedwig. 

Defnyddio poblogrwydd presennol a'r ehangu sydd wedi bod ym maes beicio mynydd yn ddiweddar 

yng Nghoedwig Dyfi er mwyn ehangu ar y gwaith o'i gwneud yn adnodd pwysig i ymwelwyr a’r 

economi leol. 

 

Mae CNC yn y broses o sefydlu cytundeb rheoli gyda Beicio Mynydd Dyfi ar gyfer y gwaith o reoli'r 

llwybr Climachx o ddydd i ddydd. Mae CNC hefyd yn gweithio i ddod o hyd i ddatrysiad addas mewn 

perthynas â'r 'llwybrau gwyllt' yng Nghoedwig Dyfi. Gan fod llawer o'r llwybrau hyn bellach wedi'u 

mapio, gellir osgoi difrod i lwybrau oherwydd gwaith cwympo coed lle bo hynny'n bosibl. 

 

Nid yw beicio mynydd yn boblogaidd gan bawb ac mae llwybrau beicio mynydd yn annog y defnydd 

o feiciau modur. 

Mae CNC yn cydnabod effeithiau beiciau modur ar ddefnyddwyr eraill y goedwig ac nid yw’n 

caniatáu defnyddio beiciau modur. Mae profiad a thystiolaeth yn dangos bod beiciau modur yn 

parhau i gael eu defnyddio mewn ardaloedd lle nad oes traciau beicio mynydd. Yn amlach na 

pheidio, yr ardaloedd anghysbell, lle ceir llai o hamdden ffurfiol, sy'n gallu denu gweithgarwch 

beiciau modur anghyfreithlon. 

 

Gweithgareddau hamdden eraill: 

Gofynnodd chwe ymatebydd am ddarpariaeth ar gyfer cartrefi modur tebyg i’r ‘aires' a geir yn 

Ffrainc er mwyn mynd i'r afael â'r galw am fedru aros dros nos. 

Mynd i'r afael ag anghenion ymwelwyr sy'n dod mewn faniau gwersylla a chartrefi modur i'r ardal a'r 

ffaith bod hwn yn rywbeth poblogaidd. 

Ar hyn o bryd, nid oes gan CNC unrhyw gynlluniau i ddarparu 'aires' fel sydd yn Ffrainc na 

chyfleusterau gwersylla dros nos ar gyfer faniau gwersylla a chartrefi modur. Yn Ffrainc, mae'r rhain 



yn aml yn cael eu darparu gan awdurdodau lleol mewn trefi ac maent am ddim. Yng nghefn gwlad, i 

ffwrdd o'r ardaloedd trefol, mae meysydd gwersylla trefol a phreifat yn darparu'r gwasanaeth hwn 

a'r gost o staffio yn cael ei hariannu gan godi tâl ar dwristiaid, sef sefyllfa debyg i'r hyn sy'n digwydd 

yn y wlad hon. 

 

Caniatáu darpariaeth ar gyfer beiciau motocross. 

Oherwydd y gwrthdaro â defnyddwyr eraill y goedwig, nid yw CNC yn caniatáu beicio modur yn y 

goedwig. Mae is-ddeddfau coedwigaeth yn gwahardd beicio modur. 

 

Sicrhau bod ymgysylltu â defnyddwyr lleol yn digwydd i ddatblygu darpariaeth bellach ar gyfer 

mynediad i’r goedwig ar gyfer hamdden, yn enwedig darparu cyfleoedd gweithredol, diwylliannol i’r 

cenedlaethau iau. 

Mae CNC eisoes yn gweithio gyda grwpiau lleol ac yn ymgynghori â chymunedau wrth ddatblygu 

gweithgareddau hamdden pellach yn ardal Dyfi lle bo’n briodol. 

 

Adfer llwybrau rhedeg yn Nhan-y-coed. 

Cafodd yr hen lwybrau rhedeg eu datgomisiynu gan nad oedd y cyhoedd yn eu defnyddio’n aml. 

Roedd hyn oherwydd bod y dirwedd ei hun, a llywio drwyddo, yn anodd. Ar hyn o bryd, nid oes 

unrhyw gynlluniau i ailagor na chreu llwybrau rhedeg newydd yn Nhan-y-coed. Yn ddelfrydol, byddai 

unrhyw lwybrau newydd yn fwy hygyrch i fwy o bobl sydd â diddordeb mewn rhedeg. Yn y cyfamser, 

mae CNC wedi manteisio ar gyfleoedd i wella mynediad yng Nghoedwig Pantperthog, trwy gael 

gwared ar aildyfiant hemlog y gorllewin, y coed a chwythwyd i lawr gan y gwynt a'r rhododendron 

o'r hawliau tramwy cyhoeddus amrywiol o amgylch fferm Pantperthog, Brynllyd a Chwmcadian, ac 

wedi adfer tri phwynt mynediad ar hyd yr hawl tramwy ger Alfa. 

 

Gall cefnogi llwybrau cerdded lleol megis 'Ffordd Cambria' gefnogi'r economi leol a lleddfu pwysau 

twristiaeth mewn rhannau eraill o Gymru. 

Mae CNC yn parhau i hyrwyddo a chefnogi hamdden yn ei goedwigoedd a mynediad iddynt, gan 

gynnwys llwybrau pellter hir neu ranbarthol fel 'Ffordd Cambria’. 

 

 

Bioamrywiaeth a rheoli coetiroedd: 

Gofynnodd tri o'r rhai a ymatebodd am fwy o goedwigaeth gorchudd di-dor ac adfywiad naturiol er 

mwyn rheoli'r goedwig yn gynaliadwy ac i sicrhau bod buddion yn deillio o'i defnyddio mewn 

amrywiaeth o ffyrdd. 

Mae'r cynllun wedi ceisio gwneud y mwyaf o'r goedwigaeth gorchudd di-dor sy'n ymarferol bosibl ar 

hyn o bryd. Bydd mwy o ardaloedd yn cael eu rheoli drwy ddefnyddio coedwigaeth gorchudd di-dor 



wrth i'r cynllun teneuo gael ei roi ar waith dros y deng mlynedd nesaf. Bydd yr ardaloedd hyn yn cael 

eu nodi ar y cynllun adnoddau coedwig yn y dyfodol. 

 

Roedd tri ymateb yn awgrymu: Peidio â llwyrgwympo coed / Llai o lwyrgwympo coed / Rhoi'r gorau i 

lwyrgwympo coed – Bod llifogydd ar deras Braich Goch wedi gwaethygu oherwydd llwyrgwympo 

coed. 

Yn anffodus, oherwydd Phytophthera ramorum a'r llarwydd heintus a'r diffyg teneuo sydd wedi bod 

yn y gorffennol, mae'n anochel y bydd angen llwyrgwympo coed. Gwelir enghraifft o’r broblem hon 

yn Ninas Mawddwy, lle mae’r rhan fwyaf o’r goedwig wedi’i heintio a lle nad oes teneuo wedi 

digwydd yn y gorffennol. Cyfleoedd ar gyfer newid cyflym. Mae'r cynllun hwn yn cynnig gostyngiad 

graddol mewn llwyrgwympo coed dros y 25 mlynedd nesaf, a bod mwy o’r goedwig yn cael ei rheoli 

fel coedwigaeth gorchudd di-dor. Mae teras Braich Goch yn y dalgylch lle mae coed wedi eu cwympo 

o fewn coedwigaeth breifat yn y blynyddoedd diwethaf ac nid yw'n rhan o'r cynllun hwn. 

 

 

Gofynnodd dau o'r ymatebwyr am fwy o gysylltedd rhwng cynefinoedd brodorol, gan gynnwys y 

'goedwig law Geltaidd’. 

Mae'r cynlluniau'n dangos y bwriad i gynyddu ar y gwaith o ehangu coetiroedd brodorol, gan 

gynnwys adfer coetir hynafol, dros y deng i 35 mlynedd nesaf, a bydd hyn yn gwella cysylltedd 

cynefinoedd coetir brodorol yn y goedwig i raddau mawr. 

 

Roedd tri o'r ymatebwyr yn cynnig ailgyflwyno afancod a gwiwerod coch a phrosiectau dad-ddofi tir. 

Mae CNC yn gweithio gyda sefydliadau partner megis ymddiriedolaethau natur ar brosiectau ar gyfer 

gwiwerod coch ac afancod ac yn darparu trwyddedau ar gyfer cyflwyno'r rhain i wahanol ardaloedd. 

Mae Ymddiriedolaeth Natur Cymru hefyd wedi cyflwyno cais i CNC i gynnal prosiect peilot pum 

mlynedd i ryddhau afancod i’r gwyllt yn nalgylch Dyfi. 

 

Adfer mwy o safleoedd coetir hynafol. 

Mae'r cynlluniau'n dangos y bwriad i wneud gwaith sylweddol ym maes rheoli ac adfer coetir hynafol 

dros y deng i 35 mlynedd nesaf. Bydd hyn, ynghyd ag ehangu coetir brodorol, yn gwella cynefinoedd 

coetir brodorol yn y goedwig i raddau mawr. 

 

Cael gwared ar rywogaethau estron goresgynnol o safleoedd coetir hynafol yng nghoed Pantperthog 

a hefyd yn Aberllefenni. 

Cael gwared ar rywogaethau estron goresgynnol o goedwigoedd brodorol drwy ymyrryd ‘cymaint ag 

sy’n bosib’. 

Cael y rhywogaethau estron goresgynnol o dan reolaeth drwy eu rheoli i raddau mwy â llaw. 

Mae nifer y Rhododendron ponticum yn peri pryder yn Ninas Mawddwy. 



Cynhelir y mathau hyn o weithrediadau o amgylch y goedwig fel rhaglenni rheoli rhannol. Mae 

ardaloedd yn cael eu nodi trwy gynnal arolygon. Mae'r ardaloedd sydd angen eu rheoli ar frys yn cael 

eu blaenoriaethu o fewn y cyllidebau a'r cyllid sydd ar gael bob blwyddyn. Mae rhywfaint o waith 

clirio rhododendron wedi'i wneud yn Ninas Mawddwy yn ddiweddar. 

 

Plannu bandiau fertigol o gonwydd a choed llydanddail i atal conwydd rhag hadu yn yr ardaloedd lle 

y mae coed llydanddail. 

Ni fydd y math hwn o blannu mewn stribedi/bandiau yn atal conwydd rhag hadu mewn ardaloedd 

cyfagos lle y mae coed llydanddail. Mewn gwirionedd, defnyddir technegau cwympo coed mewn 

stribedi i hybu hadu gyda'r gwynt ar draws y stribedi. Y ffordd orau o leihau hadu conwydd mewn 

ardaloedd lle mae coed llydanddail yw creu ardaloedd mwy o gonwydd a choed llydanddail ar wahân 

a defnyddio rhywogaethau conwydd llai goresgynnol, fel y mae’r cynllun newydd yn ei gynnig. 

 

Creu lleiniau clustogi ar hyd glannau afonydd i liniaru effaith dŵr ffo sy’n cynnwys metelau trwm a 

nitrogen. 

Mae'r cynllun yn cynnig cynyddu maint ac ehangder y parthau glannau afon yng Nghoedwig Dyfi. 

 

 

 

 

 

Cymuned: 

Mwy o ffocws ar ddefnyddwyr lleol, gweithwyr, a’r bobl sy’n byw yn yr ardal. 

Mwy o ymgynghori â'r gymuned leol yn ei chyfanrwydd, nid grwpiau beicio mynydd yn unig. 

Mae hyn wedi’i gydnabod ac mae CNC wedi bod yn ymgynghori â’r gymuned leol ac â grwpiau 

buddiant lleol fel rhan o’r ymgynghoriad hwn. 

 

Sylwadau ac awgrymiadau eraill: 

Mae angen mwy o fanylion yn y cynlluniau. 

Mae cynlluniau adnoddau coedwig yn gynlluniau strategol hirdymor sy'n gofyn am lefel benodol o 

fanylder. Datblygir mwy o fanylion ar gyfer pob gweithrediad coedwig pan fydd y cyfnod ar gyfer y 

gwaith rheoli wedi'i raglennu.  

 

Dangos sut mae CNC yn gwella bioamrywiaeth.  

Mae cynllun adnoddau coedwig yn cael ei adnewyddu bob deng mlynedd a'r cynnydd sydd wedi'i 

wneud yn cael ei adolygu bob pum mlynedd. Gosodir targedau penodol ar gyfer pob lle y mae adfer 



a rheoli coetiroedd hynafol yn digwydd a chânt eu gwirio er mwyn asesu cynnydd. Ar raddfa Cymru, 

mae’r Adroddiad ar Sefyllfa Adnoddau Naturiol yn cael ei gynhyrchu bob pum mlynedd ac mae'n 

olrhain y cynnydd o ran gwella bioamrywiaeth. 

 

Gwneud mwy o bobl yn ymwybodol o'r cynlluniau / Da gweld bod y cynlluniau yn gyhoeddus. 

Mae CNC yn cyhoeddi cynlluniau adnoddau coedwig newydd ar ei wefan ac yn cyfathrebu â 

rhanddeiliaid pan fydd cynllun yn cael ei adnewyddu. Mae hyn yn cynnwys ymgynghoriad helaeth, 

sy'n cynnwys grwpiau a chymunedau lleol, cymdogion, a rhanddeiliaid rhanbarthol a chenedlaethol 

hefyd. 

 

Ymrwymiad cyfreithiol i’r gwaith o gyflawni cynlluniau. 

Mae pob cynllun adnoddau coedwig yn cael ei wirio'n rheoleiddiol ac yn destun proses drwyddedu 

CNC cyn iddo gael ei gymeradwyo ac mae ymrwymo i'r cynlluniau yn ymrwymiad cyfreithiol o dan y 

Ddeddf Coedwigaeth. Yn ogystal, mae Ystad Coetir Llywodraeth Cymru wedi’i hardystio gan y Cyngor 

Stiwardiaeth Coedwigoedd a'r Rhaglen Cymeradwyo Ardystio Coedwigoedd, sy’n golygu ei bod yn 

bodloni safonau stiwardiaeth coedwigoedd uchel. Fel rhan o'r safonau hynny, mae cynnydd a 

chyflawniad y cynlluniau'n cael eu gwirio fel rhan o archwiliad rheolaidd Safon Sicrwydd Coetir y 

Deyrnas Unedig. 

 

Mae rhannau o Gorris wedi eu heffeithio gan lifogydd. Pa strategaethau lliniaru sy'n cael eu rhoi ar 

waith i wneud yn siŵr na fydd cymunedau a busnesau'n cael eu heffeithio'n andwyol gan y 

cynlluniau cwympo coed? 

Angen cynlluniau sy'n ymgorffori rheoli dŵr. 

Ar raddfa cynllun adnoddau coedwig, caiff pob cynnig rheoli, gan gynnwys trothwyon cwympo coed 

yn gyffredinol, ei wirio, yn enwedig mewn ardaloedd lle ceir perygl uchel o lifogydd. Mae angen 

cynllun rheoli dŵr ar gyfer pob gweithrediad cynaeafu coed fel rhan o'r broses gynllunio a 

chontractio. 

 

Mae angen cynlluniau i gynyddu atafaelu carbon. 

Un o flaenoriaethau allweddol CNC ar gyfer rheoli Ystad Coetir Llywodraeth Cymru yw ehangu ardal 

coetir yr ystâd, gan wneud iawn am ardaloedd o goetir a gollwyd er mwyn creu cynefinoedd agored 

ac i adfer mawn dwfn, a chynyddu ardaloedd coediog Cymru yn gyffredinol. Bydd y gwaith o greu 

mwy o goedwigaeth gorchudd di-dor dros y 30 mlynedd nesaf hefyd yn cloi mwy o garbon yn y 

coedwigoedd, wrth barhau i ddarparu ffynhonnell dda a chynaliadwy o bren a chynhyrchion coetir. 

 

Plannu coed sy'n ddefnyddiol yn economaidd a bod yn hunangynhaliol mewn pren. 

Mae hon yn flaenoriaeth allweddol o ran rheoli coedwigoedd yn gynaliadwy ar Ystad Coetir 

Llywodraeth Cymru. Mae'r cynllun yn nodi ardaloedd ar gyfer adfer coetir hynafol, coetir glannau 



afon a chynefinoedd agored. Mae hefyd yn dangos y bydd cyfran fawr o'r goedwig yn cael ei rheoli 

fel ei bod yn cynnwys conwydd a choed llydanddail ar gyfer cynhyrchu pren. 

 

Rhoi'r gorau i ralio yn y goedwig. Mae'n tarfu ar fywyd gwyllt, yn achosi llygredd ac yn cythruddo 

preswylwyr. 

Mae coedwigoedd CNC yn y canolbarth wedi bod yn gadarnleoedd chwaraeon moduro o fewn Ystad 

Coetir Llywodraeth Cymru ers tro byd.  Nifer gymharol isel o weithgareddau eraill sy’n digwydd yn y 

goedwig ac mae’r defnydd o’r ffyrdd yn cyd-fynd yn dda â’r swmp mawr o bren sy’n cael ei gludo gan 

ddefnyddio rhwydwaith ffyrdd y goedwig.  Cynhelir y ralïau o dan brif gytundeb rhwng CNC a 

Motorsports UK, sef y corff llywodraethu cenedlaethol.  Mae CNC ac MSUK yn cydweithio i wasgaru'r 

digwyddiadau rali ledled coedwigoedd Cymru, yn ddaearyddol ac o ran pryd y maent yn cael eu 

cynnal, er mwyn sicrhau bod atgyweiriadau i'r ffyrdd wedi sefydlogi cyn eu bod yn dychwelyd.  Mae 

trefnwyr digwyddiadau rali yn talu'n uniongyrchol am y gwaith o atgyweirio'r ffyrdd trwy MSUK a'r 

cwmni ‘nid er elw’ Rally4Wales.  Mae hyn yn galluogi i'r cystadlaethau gael eu cynnal yn Ystad Coetir 

Llywodraeth Cymru ac nid oes unrhyw gost i CNC.  Mae CNC yn gweithio gydag MSUK i wella 

cynaliadwyedd ei ddigwyddiadau ac i leihau eu hôl troed carbon.  Mae’r dull hwn o weithio wedi’i 

gymeradwyo ar lefel bwrdd CNC. 

 

Gweithio gyda thirfeddianwyr coedwigaeth breifat eraill i gydlynu gwaith cludo pren yn y goedwig. 

Posibilrwydd y bydd nifer fawr o lorïau sy'n teithio pellteroedd hir yn mynd trwy Aberangell ar hyd 

ffordd gul y cyngor. Ymgynghori'n well â'r cyngor cymuned ynghylch effeithiau cwympo coed 

llarwydd a chludo'r coed ar hyd ffyrdd cul. 

Mae CNC yn trafod â pherchnogion coedwigaeth breifat perthnasol os yw'n debygol y gallent gael eu 

heffeithio gan weithrediadau penodol. O ran gwaith cludo coed sy’n ymwneud â’r cynllun adnoddau 

coedwig hwn, mae CNC yn defnyddio llwybrau addas sefydledig sy’n cael yr effaith leiaf ar 

gymunedau lleol. Mae ffyrdd Ystad Coetir Llywodraeth Cymru yn cael eu defnyddio lle bynnag y bo 

modd er mwyn osgoi teithio ar isffyrdd cyhoeddus cul. Mae'r cynllun adnoddau coedwig hwn yn 

dangos pryd y bwriedir cwympo coed yn y llennyrch a choed llarwydd fydd yn nifer o'r llennyrch 

cyntaf lle y bydd coed yn cael eu cwympo. Bydd cwympo coed llarwydd yn cael ei gynnwys o fewn 

rhaglenni cynaeafu blynyddol ac ni fydd yn waith ychwanegol, sy'n golygu na ddylai fod cynnydd 

blynyddol sylweddol yn y swmp o goed yn y cynllun adnoddau coedwig hwn. Bydd unrhyw lwybrau 

cludo newydd sydd eu hangen ar gyfer yr ardaloedd yn y cynllun adnoddau coedwig hwn yn amodol 

ar gael eu cymeradwyo trwy ddilyn y prosesau gofynnol a chan yr awdurdodau priodol. 

 

 

Sylwadau penodol ac atebion uniongyrchol i grwpiau: 

Mae trigolion Tan-y-coed wedi gofyn am ymgynghoriad penodol pellach ynglŷn â gwaredu coed 

mawr ger y maes parcio a'r tai. 

Bydd tîm Rheoli Tir CNC yn cysylltu'n uniongyrchol â phreswylwyr ynghylch rheoli coed o amgylch yr 

eiddo. 

 



 

Mae'r Grŵp Coedwigaeth Gorchudd Di-dor wedi mynegi pryderon ynghylch diffyg coedwigaeth 

gorchudd di-dor yn y cynllun.   

Mae CNC wedi ymateb yn uniongyrchol iddynt, gan egluro cyfyngiadau’r cnydau presennol a’r 

bwriad i ehangu coedwigaeth gorchudd di-dor i’r dyfodol trwy ddefnyddio cnydau iau. 

 

Mae Beicio Mynydd Dyfi Mountain Biking C.I.C. wedi gofyn am ymrwymiad pellach ac i gydweithio 

ymhellach ag CNC ar ddarpariaeth beicio mynydd yn ardal Dyfi.  

Mae tîm Rheoli Tir CNC yn cysylltu'n uniongyrchol â’r grŵp, ac yn gweithio gyda nhw. 


